Athruithe taobh istigh den traidisiún
Déanfaimid plé anois ar na hathruithe a tharla gan aon bhaint acu le traidisiúin eile.  Mar gheall ar an fhás a tháinig ar na meáin chumarsáide le céad bliain anuas tá na stíleanna réigiúnda a bhíodh iontach soiléir, i bhfad níos doiléire anois.  Níl an oiread céanna difríochtaí eatarthu mar gheall ar dhaoine a bheith ag taisteal níos minice, agus mar gheall ar an iomadúlacht de cheol atá ar fáil ar CD nó téip srl.  Is iad na stíleanna atá fágtha go pointe inniu ná Sligeach-Liatroim, Ros Comáin; An Clár; Gaillimh thoir; Sliabh Luachra agus Dún na nGall.  In ionad stíleanna réigiúnda tá stíl amháin náisiúnta ag teacht chun cinn nach bhfuil chomh suimiúil agus nach bhfuil an éagsúlacht chéanna ag baint léi.

[image: image1.wmf]Thosaigh tionchar an taifeadta ar an cheol traidisiúnta  nuair a tosaíodh ar chéirníní (78rpm) a chur amach ar chósta thoir na Stát Aontaithe sna 1920aidí.  Is ceoltóirí ó chontaethe i gConnacht a bhí sa chuid is mó acu: Michael Coleman (fidil), James Morrisson (fidil), Paddy Killoran (fidil), agus John McKenna (feadóg mhór).  Cuireadh na ceirníní seo chuig Éirinn.  D’éist formhór mór na gceoltóirí sa tír seo leo agus tháinig an stíl as Sligeach-Liatroim chun tosaigh mar gheall air.  Bhí stíl Shligigh go láidir ag Michael Coleman ach chuir sé a mharc pearsanta air fosta.  De réir a chéile d’fhás nós an taifeadta agus nós na héisteachta go dtí go raibh na stíleanna uile á meascadh ag ceoltóirí ag brath ar cén taifeadadh a raibh siad ag éisteacht leis.

[image: image2.wmf]Níor imigh na teorainneacha réigiúnda ar fad go dtí na 1950aidí nuair a d’fhás nósanna taistil agus na meáin chumarsáide.  Ó bunaíodh Comhaltas Ceoltóirí Éireann i 1952 tá Fleánna ceoil ar siúl ar fud na tíre agus tugann siad seo deis do cheoltóirí bualadh le chéile agus ceol a mhalartú.  Bíonn Fleadh Cheoil na hÉireann ar siúl i mí Meán Fómhair nó mí Lúnasa gach aon bhliain agus bíonn comortais cheoil ar siúl i mbaile éagsúil gach aon bhliain.  Mar gheall ar an nua-theicneolaíocht is féidir leis na ceoltóirí seo teacht ar CDanna de shárcheoltóirí  as ceantair ar fud na tíre nó ar fud an domhain.  Sampla de seo an grúpa Altan, as tuaisceart Dhún na nGall a bhfuil conradh sínithe acu le Virgin Records a chuireann a gcuid ceoil ar fáil ar fud an domhain.  Fágann sé seo go dtig le daoine éagsúla ar fud an domhain stíl Chonallach (stíl Dhún na nGall)a fhoghlaim ó na dlúthdhioscaí seo.

i.  Seinm beo

[image: image3.wmf]Mar gheall ar an taifeadadh tá forbairt tagtha ar sheinm bheo.  Roimh thús an chéid seo caite, ba cheoltóirí amaitéaracha iad móramh de na ceoltóirí, ach amháin i gcás na gceoltóirí taistil gur cheoltóirí leathphroifisiúnta iad.  Má tá ceoltóir ag brath ar a thallann sa cheol le hairgead a dhéanamh cuirfidh sé/í iarracht bhreise isteach sa chleachtadh.  Chomh maith leis sin, bíonn teacht ag daoine ar chaighdeán i bhfad níos airde ceoltóirí ar na CDanna agus cuireann seinnteoirí os a gcomhair an caighdeán sin a shroichint, cé nach mbíonn sé réalaíoch i gcónaí.  Is féidir le comhlachtaí taifeadta botúin a ghlanadh den cheol i ndiaidh don taifeadadh a bheith déanta, is féidir leo é a sheinm níos gasta nó é a athrú ar go leor bealaí nach bhfuil ar chumas na seinnteoirí a dhéanamh iad féin.  Tugann sé seo íomhá fhoirfe don cheol agus cuireann sé brú ar na ceoltóirí aithris a dhéanamh ar an chaighdeán – rud a ardaíonn an caighdeán seanma de réir a chéile.
ii.  Teicnící uirlise

Tháinig feabhas ar theicníc na n-uirlisí mar gheall ar an fheabhas a tháinig ar na huirlisí féin.  Sa lá atá inniu ann is fusa agus is gasta fea[image: image4.wmf]dóg mhór atá briste a chóiriú agus anois bíonn feadógaí móra le réimse iomlán crómatach orthu ar fáil go forleathan.  Tá i bhfad níos mó déantóirí uirlisí in Éirinn na laethanta seo fosta agus ciallaíonn sé seo go mbíonn na huirlisí níos saoire agus gur fusa teacht orthu.

Chomh maith leis seo tá malartú tarlaithe sna teicnící a bhain le huirlis amháin faoi leith roimhe seo.  Mar shampla is cineál ornáidíochta é crannaíl ar na píopaí atá in úsáid go rialta ag seinnteoirí na feadóige móire agus stáin.  Sampla eile ná trírín ar nóta amháin atá an-choitianta ar an fhidil ach atá ar fáil anois ag seinnteoirí na feadóige agus an bhosca.

iii. Ocáidí seanma

[image: image5.wmf]Is dócha gur tháinig an fhorbairt is mó ar nósanna traidisiúnta an cheoil sna hócáidí seanma.  Ar dtús, sna blianta siar, ba é an teach an áit is mó ina raibh ceol le cluinstin, agus is mar thionlacan don damhsa a bheadh sé ar fáil.  Ach tá sé seo imithe go hiomlán a bheag nó a mhór agus is é an teach tabharine an áit is minice ina gcluintear ceol traidisiúnta anois.  Níor thaitin na damhsaí tí leis an Eaglais Chaitliceach agus rinne sí iarracht cosc a chur leo, agus sa bhliain 1936 reachtáileadh Dance Hall Act nuair a rinneadh mídhleathach iad.  Tosaíodh ar dhamhsaí a reachtáil sna hallaí pobail agus chuir sé seo tús le traidisiún na mbannaí céilí.  Thaitin an ceol leis na daoine agus tosaíodh ar cheol a sheinm sna tithe tábhairne.  Faoi na 60aidí ba iad na tithe tabhairne na háiteanna ba choitianta faoi choinne ceoil thraidisiúnta sna bailte móra.  D’fhás an nós seo, agus inniu tá ceol traidisiúnta le cluinstin sna hallaí móra cosúil leis an Point, agus an Ceoláras Náisiúnta.

[image: image6.wmf]Fágann sé seo go bhfuil athrú mór tar éis teacht ar cheol Gaelach le blianta anuas:  bhíodh an ceol lonnaithe faoin tuath, seinnte go neamhfhoirmeálta i dtithe na ngnáthdhaoine, seinnte ar uirlisí simplí neamhfhorbartha, ach anois tá sé le cluinstin sna bailte móra in hallaí móra, ag daoine oillte ar uirlisí forbartha; agus tá sé oscailte do tionchair ó chineálacha ceoil eile chomh maith.

